AWDURDOD PARC CENEDLAETHOL 
17eg o Ragfyr 2014
Yn Bresennol:  Cynghorydd M James (Cadeirydd)

Mr A Archer, Mr D Ellis, Cynghorydd P Harries, Mrs G Hayward, Cynghorydd O James,  Cynghorydd L Jenkins, Cynghorydd R Kilmister, Cynghorydd PJ Morgan, Cynghorydd R Owens, Mr  AE Sangster, Cynghorydd A Wilcox a’r Cynghorydd M Williams.

[Cyrhaeddodd Ms C Gwyther cyn ystyried y cofnodion (Cofnod 4); cyrhaeddodd Mrs M Thomas cyn ystyried yr adroddiad ar gyfarfod y Pwyllgor Safonau (Cofnod 8).]
(Swyddfa APC, Parc Llanion, Doc Penfro: 10.00am – 12.30pm)

1.
Ymddiheuriadau am absenoldeb  
Derbyniwyd ymddiheuriadau am fod yn absennol oddi wrth y Cynghorwyr S Hudson, RM Lewis a D Rees.  Roedd Mrs M Thomas wedi rhoi galwad ffôn i ddweud ei bod wedi’i dal mewn traffig ac y byddai’n cyrraedd yn hwyr.
2.
Datgan buddiannau 
Datganodd Mr A Archer bod ganddo fuddiant personol ond nid buddiant sy’n rhagfarnu yn adroddiad 70/14 ‘Adroddiad Blynyddol y Swyddog Monitro’ yn rhinwedd ei waith gyda’r Ombwdsmon Gwasanaethau Cyhoeddus.

3.
Cyhoeddiadau’r Cadeirydd 
Dywedodd y Cadeirydd wrth y Pwyllgor ei fod ers y cyfarfod diwethaf wedi dadorchuddio paneli deunydd esboniadol yng Ngholomendy Maenorbŷr a Ffosydd y Rhyfel Byd 1af ym Mhenalun. Dymunai longyfarch y staff a’r grwpiau lleol fu’n ymwneud â’r prosiectau hyn. Hefyd bu’n cyflwyno gwobrau gwasanaeth hir (25 mlynedd o wasanaeth) i bedwar aelod o staff - Dave Maclachlan, Craig Mabe, Sam Carter a Sue Davies.
4.
Cofnodion 
Cyflwynwyd cofnodion y cyfarfod a gynhaliwyd ar y 5ed o Dachwedd 2014 i’w cadarnhau a’u llofnodi.

PENDERFYNWYD cadarnhau a llofnodi cofnodion y cyfarfod a gynhaliwyd ar y 5ed o Dachwedd 2014.

5.
Pwyllgor Rheoli Datblygu – Adroddiad Cyfarfod 
PENDERFYNWYD derbyn adroddiad y cyfarfod o’r Pwyllgor Rheoli Datblygu a gynhaliwyd ar yr 22ain o Hydref 2014.

6.
Pwyllgor Archwilio ac Adolygu Gwasanaethau Corfforaethol – Adroddiad Cyfarfod 
PENDERFYNWYD mabwysiadu adroddiad y cyfarfod o’r Pwyllgor Archwilio ac Adolygu Gwasanaethau Corfforaethol a gynhaliwyd ar y 12fed o Dachwedd 2014.

7.
Panel Adolygu Perfformiad y Prif Weithredwr – Adroddiad Cyfarfod 
PENDERFYNWYD mabwysiadu adroddiad y cyfarfod o’r Panel Adolygu Perfformiad y Prif Weithredwr a gynhaliwyd ar y 12fed o Dachwedd 2014.  
Holodd un Aelod am y targed i ymgysylltu â gwleidyddion lleol pan gyhoeddwyd Rhan 1 o’r Adolygiad o Dirweddau Dynodedig, ac atebodd y Prif Weithredwr ei bod yn debygol y byddai argymhellion Rhan 1 o’r Adolygiad yn bwydo gwybodaeth i Faniffestos y Pleidiau, ac y byddai felly yn cael trafodaethau gyda’r gwleidyddion i egluro ac adeiladu ar yr argymhellion hynny.
NODWYD.

8.
Pwyllgor Safonau – Adroddiad Cyfarfod 
PENDERFYNWYD mabwysiadu adroddiad y cyfarfod o’r Pwyllgor Safonau a gynhaliwyd ar y 19eg o Dachwedd 2014.

9.
Cynllun Gwella 2015/16 - Rhan 1
Atgoffwyd yr Aelodau ei bod yn ofynnol i’r Awdurdod gyhoeddi ei Gynllun Gwella gynted ag y bo’n ymarferol ar gyfer y flwyddyn ariannol newydd, felly cyflwynwyd y cynllun drafft oedd ynghlwm wrth yr adroddiad i’r Aelodau ystyried y prif weithgareddau a gynigir ar gyfer y flwyddyn nesaf, er y gall fod newidiadau unwaith y bydd y gyllideb wedi’i chadarnhau. Dywedwyd bod llawer o’r cynllun wedi’i gario ymlaen o 2014/15 a bod ychwanegiadau arwyddocaol wedi’u nodi â * a gweithgareddau fydd o bosibl yn cael eu dileu wedi’u nodi â #.  Lle bo data ar gael, roedd y mesuriadau a’r dangosyddion yn dangos cynnydd yn y flwyddyn gyfredol hyd yn hyn. Fodd bynnag byddai’r data hwn yn cael ei ddiweddaru cyn i’r cynllun terfynol gael ei gyflwyno am gymeradwyaeth.
Nododd yr Aelodau bod yr adran gyllido o’r Cynllun yn cynnwys nifer o farciau cwestiwn, a holwyd beth oedd y sefyllfa gyfredol. Atebodd y Prif Weithredwr drwy ddweud ei fod wedi cael gair â Llywodraeth Cymru y diwrnod blaenorol a ddywedodd ei bod yn annhebygol y byddent mewn sefyllfa i gadarnhau cyllideb yr Awdurdod tan y Flwyddyn Newydd. O gofio bod yn rhaid i’r Awdurdod gymeradwyo ei gyllideb erbyn y 15fed o Chwefror barnai bod hyn yn sefyllfa gwbl anfoddhaol, barn a rannwyd gan yr Aelodau.
Gan droi at Ganlyniad 1, holodd yr Aelodau pam mai ond gyda chymunedau Cwm Gwaun y bwriadwyd gweithio gyda hwy i waredu rhywogaethau goresgynnol, ac atebodd y Rheolwr Busnes a Pherfformiad mai prosiect peilot oedd hwn a ariennir yn rhannol gan y Gronfa Datblygu Cynaliadwy, fyddai’n edrych ar ddalgylch Cwm Gwaun.  Cytunwyd y gellid cyfeirio at ardaloedd eraill lle mae’r gwaith yn parhau. Hefyd roedd cefnogaeth i ymchwilio i’r posibilrwydd o gael dynodiad Awyr Dywyll, er bod yr Aelodau yn sylweddoli bod daearyddiaeth y Parc Cenedlaethol yn rhwystr i wireddu hyn.  Hefyd nodwyd ei bod yn fwriad i waredu’r targed ar gyfer yr ardal o dir a reolir yn frwd ar gyfer cadwraeth, a gofynnodd un Aelod am i darged arall gael ei gynnwys yn ei le. Cytunodd y Rheolwr Busnes a Pherfformiad i gael gair ymhellach â Swyddog Bioamrywiaeth yr Awdurdod, a nodwyd hefyd y byddai’r data a gesglir ar gyfer Adroddiad Cyfoeth Naturiol Cymru ar Sefyllfa Byd Natur a gyhoeddir cyn hir yn gyfle i ddatblygu dangosydd sy’n canolbwyntio mwy ar ganlyniadau.
O dan Ganlyniad 3, holodd Aelodau a oedd y “19” o unedau tai fforddiadwy a gymeradwywyd yn unedau neu ai canran yw’r ffigur hwn. Hefyd holwyd a yw’n synhwyrol i geisio cynyddu’r targedau ar gyfer y mesur hwn ac ar gyfer y gwasanaeth bws ar hyd yr arfordir pan nad oedd yr Awdurdod wedi cyrraedd y targed presennol ar gyfer tai fforddiadwy a’i bod yn debygol y byddai’r cyllid ar gyfer y gwasanaeth bws ar yr arfordir yn cael ei gwtogi eto fyth.  Cytunodd y Rheolwr Busnes a Pherfformiad i edrych eto ar y ddau darged dan sylw. 
NODWYD sylwadau’r Aelodau ar y Cynllun. 
10.
Fframwaith Llywodraeth Cymru ar Berfformiad Cynllunio
Dywedwyd bod Llywodraeth Cymru wedi cyhoeddi fframwaith newydd yn ddiweddar ar berfformiad cynllunio fyddai’n dod i rym fis Ionawr 2015. Roedd y fframwaith hwn yn cynnwys 18 o ddangosyddion oedd yn cwmpasu rheoli datblygu, cynllunio datblygu, a gorfodaeth, ac roedd y dangosyddion hyn wedi’u nodi yn yr adroddiad, ynghyd â’r canlyniadau tebygol i’r Awdurdod o ddefnyddio’r ffigurau am y flwyddyn hyd yn hyn.  Roedd yn debygol y byddai angen gwneud newidiadau i’r system gyfrifiadurol ar gynllunio i gofnodi’r data newydd fydd yn ofynnol. Fodd bynnag roedd mwy o fanylion am ddiffiniadau ac ati heb ddod i law eto.
Mynegodd yr Aelodau eu pryder nad oedd data ar yr amser a gymerir i ymchwilio i achosion gorfodi yn cael ei gofnodi. Serch hynny, roedd y swyddogion wedi rhoi sicrwydd bod y wybodaeth yn cael ei chofnodi, ac y gellid darparu’r wybodaeth unwaith y bydd y diffiniadau wedi’u hegluro. Hefyd mynegwyd pryder ynglŷn â’r dangosyddion ‘coch’ eraill. Fodd bynnag dywedodd y swyddogion bod gwaith yn mynd rhagddo yn y meysydd hyn i wella’r sefyllfa.
NODWYD.

[Ymddiheurodd Ms C Gwyther am orfod gadael y cyfarfod yr adeg hon.]
11.
Ymgynghori ynglŷn â’r Bil Cynllunio (Cymru)
Atgoffwyd yr Aelodau bod Llywodraeth Cymru wedi cyhoeddi cyfres o ddogfenni ymgynghori ar y Bil Cynllunio (Cymru). Roedd yr ymatebion oedd gerbron yr Awdurdod wedi’u paratoi ar ran Parciau Cenedlaethol Cymru a’u drafftio gan wahanol swyddogion y Parciau.  
Cyflwynwyd saith ymateb i’r ymgynghori, a gofynnodd y Cyfarwyddwr Cyfarwyddyd a Chynllunio bod awdurdod yn cael ei ddirprwyo i’r Pwyllgor Rheoli Datblygu i gytuno ar ymateb i wythfed, sef Lloriau Mezzanine - yn eu cyfarfod fis Ionawr.
Aeth yr Aelodau ati i ystyried pob un o’r saith ymateb i’r ymgynghori, a chytunwyd â’r ymatebion cyn belled â bod y sylwadau canlynol yn cael eu cynnwys:
· Penderfyniadau cynllunio a phenderfyniadau cysylltiedig gan Weinidogion Cymru - dim sylwadau
· Diwygiadau arfaethedig i’r ddeddfwriaeth ar y pŵer i drechu hawddfreintiau a hawliau eraill - dim sylwadau
· Adolygu ffioedd am wneud cais cynllunio (dogfen ymgynghori ac asesiad drafft o effaith rheoleiddiol) - C1a - dileu’r rhan olaf o’r frawddeg olaf ynglŷn â chynnydd o 20%.  Ac yn lle hynny rhoi ‘Dylai ffioedd gael eu targedu a bod yn fwy teg. Dylai Llywodraeth Cymru ystyried gwneud adolygiad mwy rheolaidd o’r ffioedd a hynny yn flynyddol i osgoi codiadau mawr yn y ffioedd.’
· Pwyllgorau Cynllunio, dirprwyo a chydbwyllgorau cynllunio (dogfen ymgynghori ac asesiad drafft o effaith rheoleiddiol) – roedd yr Aelodau yn cefnogi mewn egwyddor safbwynt Eryri y dylai fod cyfeiriad drwyddi draw at y ffaith bod yr iaith Gymraeg yn cael ei chlustnodi yn fater o bryder 
· Dylunio yn y broses gynllunio - dim sylwadau 
· Rhoi mwy o bwyslais ar gamau rhagarweiniol y system rheoli datblygu - C3 ticier y blwch ‘Ie’ (gan roi sylwadau pellach) yn y blwch sylwadau - ‘gallai hyn fod yn amser rhy fyr wrth ystyried ceisiadau amlweddog. Gallai gwahanol amserau ar gyfer gwahanol fathau o geisiadau fod yn briodol.’
· Ymarferiad o fireinio’r broses o lunio Cynllun Datblygu Lleol – dim sylwadau 
Llongyfarchodd yr Aelodau a diolch i swyddogion pob Awdurdod am baratoi cynifer o ymatebion manwl mewn byr o amser.  
PENDERFYNWYD  
a) cymeradwyo ymateb drafft Parciau Cenedlaethol Cymru i’r ymgynghoriadau canlynol gan Lywodraeth Cymru cyn belled â bod y sylwadau uchod yn cael eu cynnwys:
i. Penderfyniadau cynllunio a phenderfyniadau cysylltiedig gan Weinidogion Cymru
ii. Diwygiadau arfaethedig i’r ddeddfwriaeth ar y pŵer i drechu hawddfreintiau a hawliau eraill
iii. Adolygu ffioedd am wneud cais cynllunio (dogfen ymgynghori ac asesiad drafft o effaith rheoleiddiol)  

iv. Pwyllgorau Cynllunio, dirprwyo a chydbwyllgorau cynllunio (dogfen ymgynghori ac asesiad drafft o effaith rheoleiddiol ) 
v. Dylunio yn y broses gynllunio 
vi. Rhoi mwy o bwyslais ar gamau rhagarweiniol y system rheoli datblygu, ac ymarferiad o fireinio’r broses o lunio Cynllun Datblygu Lleol. 
b)
dirprwyo awdurdod i’r Pwyllgor Rheoli Datblygu i gytuno ar ymateb yr Awdurdod i’r ymgynghori ar Loriau Mezzanine.

12.
Diwygio’r Trefniadau Dirprwyo i Swyddogion i ymgorffori’r Broses Gynllunio Newydd – Cymeradwyo Newidiadau Ansylweddol i Ganiatâd Cynllunio Presennol 
Dywedwyd bod deddfwriaeth ddiweddar wedi cyflwyno gweithdrefn o wneud cais ffurfiol lle gellid cymeradwyo newidiadau ansylweddol i ganiatâd cynllunio presennol. Roedd hyn yn disodli unrhyw drefniadau anffurfiol fyddai gan Awdurdod i ddelio â’r cyfryw newidiadau.  Gan fod y weithdrefn hon wedi’i chyflwyno, roedd angen diwygio cynllun yr Awdurdod o ddirprwyo i amlygu’r newid yn y prosesau statudol. Roedd manylion llawn am y bwriad wedi’u nodi yn yr adroddiad.
PENDERFYNWYD newid y cynllun dirprwyo fel y nodwyd yn yr adroddiad.

13.
Cynllun drafft Rheoli Parc Cenedlaethol Arfordir Penfro 2015-19 – Adroddiad ar yr Ymgynghori 
Dywedwyd bod Cynllun Rheoli drafft am y cyfnod 2015-19 a’i asesiadau effaith cysylltiedig wedi’u cyhoeddi ar gyfer ymgynghori a derbyn sylwadau rhwng y 1af o Awst a’r 31ain o Hydref 2014, a chyflwynwyd crynodeb o’r ymgynghori. Roedd y sylwadau a dderbyniwyd wedi’u cynnwys yn Atodiad 1 i’r adroddiad ynghyd ag ymatebion y swyddogion ac argymhellion ynglŷn â’r newidiadau i’r copi drafft o’r Cynllun Rheoli lle bo’n gymwys.
Roedd ymatebwyr wedi gwneud sylwadau ar amrywiaeth o bynciau ac wedi gwneud sylwadau defnyddiol ar gynnwys a/neu’r modd y cyflwynwyd y drafft ymgynghori. Fodd bynnag ni argymhellwyd unrhyw newid i’r nodau a'r polisïau y cytunwyd arnynt gan yr Aelodau yn ystod y camau drafftio, ac ni farnwyd bod angen unrhyw newid i’r asesiadau effaith. Roedd angen gwneud rhai diweddariadau ffeithiol yn ystod y cyfnod ymgynghori, ac roedd y newidiadau a argymhellwyd wedi’u nodi yn Atodiad 2.
Roedd ymatebion cymysg gan yr Aelodau ynglŷn â’r ffaith bod Cyngor Sir Penfro yn cyflwyno goleuadau LED y cyfeiriwyd ato yn yr ymatebion o dan y pennawd Awyr Dywyll (para 4.3.4.4 o’r Cynllun Rheoli drafft). Cytunwyd bod rhaid i’r dwysedd golau fod yn briodol i’r lleoliad.
Gwnaeth rhai Aelodau sylwadau ar ymateb Cyngor Sir Penfro ar ddatblygu economaidd, a gofynnwyd mai’r enghreifftiau o gyfraniadau economaidd sy’n ymwneud yn benodol â Pharc Cenedlaethol Arfordir Penfro (a gymerwyd o adroddiad ARUP “Gwerthfawrogi Parciau Cenedlaethol Cymru”, 2013) ddylai fod yn ffocws yr ychwanegiadau a awgrymwyd yn adran 2 o’r Cynllun Rheoli.
Yn olaf, roedd nifer o’r Aelodau yn cytuno â sylwadau Mr Whitby ynglŷn ag arforgampau, yn arbennig y tarfu a achosir i’r tymor nythu. Roedd y swyddogion yn cydnabod y materion rheoli posibl. Serch hynny roeddent o’r farn bod y dulliau Concordat, a hyrwyddir drwy Grŵp Siarter Awyr Agored Sir Benfro, yn well na thrwyddedu, a chadarnhawyd y byddai gwaith yn y maes hwn yn parhau.
Eglurodd y Swyddog Polisi Cadwraeth y byddai ymatebion y swyddogion, unwaith y byddai’r Cynllun wedi’i gytuno, yn cael eu hanfon at bawb a wnaeth sylwadau ar y Cynllun Rheoli drafft ymgynghorol, ynghyd â llythyr o ddiolch.
PENDERFYNWYD:

a) bod Cynllun Rheoli drafft ymgynghorol 2015-19 yn cael ei ddiwygio yn unol ag argymhellion y swyddogion yn Atodiad 1 ac yn Atodiad 2 i’r adroddiad, cyn belled ag y cynhwysir sylwadau’r Aelodau a nodir uchod, a bod Cynllun Rheoli Parc Cenedlaethol Arfordir Penfro 2015-19 yn cael ei gyhoeddi wedi hynny.
b) dirprwyo awdurdod i’r swyddogion wneud mân gywiriadau ffeithiol neu ddiweddariad technegol a allai godi cyn cyhoeddi’r Cynllun.
c) bod Cynllun Rheoli Parc Cenedlaethol Arfordir Penfro 2015-19 terfynol yn dwyn dyddiad yr 17eg o Ragfyr 2014 fel y dyddiad y cafodd y cynllun ei gymeradwyo gan yr Awdurdod Parc Cenedlaethol.

14.
Adroddiad Blynyddol y Swyddog Monitro 
Roedd adroddiad y Swyddog Monitro yn nodi natur a chefndir y gwaith yr oedd wedi’i gyflawni yn ystod y flwyddyn flaenorol. Dywedodd nad oedd wedi gwneud unrhyw adroddiadau o dan Adran 5 o Ddeddf Llywodraeth Leol a Thai 1989; roedd wedi cwblhau dau adroddiad o dan weithdrefn gwynion yr Awdurdod ond heb ddod o hyd i unrhyw achos o gamweinyddu gan yr Awdurdod yn y naill achos na’r llall. Yn olaf nid oedd wedi delio ag unrhyw apêl i weinyddiaeth y Gronfa Datblygu Cynaliadwy.
NODWYD.
15.
Ymgynghori â’r Gymuned 
Dywedodd y Cyfarwyddwr Cyflawni a Darganfod bod yr Awdurdod, fel y gwyddai’r Aelodau, yn wynebu heriau ariannol anferthol dros y blynyddoedd sydd i ddod, a’i bod yn hanfodol felly bod y penderfyniadau a wneir gan yr Awdurdod yn amlygu dymuniadau’r rhai sy’n byw, sy’n gweithio ac sy’n chwarae yn y Parc Cenedlaethol.
Am y rheswm hwn, roedd yr Awdurdod wedi ymgynghori’n helaeth iawn rhwng mis Chwefror a mis Tachwedd 2014 i geisio helpu’r staff a’r Aelodau ddeall yn well anghenion amrediad eang o unigolion, cymunedau a rhanddeiliaid, gan gynnwys busnesau lleol. Defnyddir canlyniadau’r ymgynghori i lywio cyfeiriad strategol gwaith yr Awdurdod yn y dyfodol.
Prif ganlyniad yr ymgynghori oedd clustnodi pa agweddau o waith yr Awdurdod a werthfawrogir fwyaf gan y cyhoedd. Serch hynny roedd amcanion eraill yn ogystal megis hyrwyddo gwaith yr Awdurdod yn fwy eang, cynyddu dealltwriaeth o’i rôl, a chryfhau’r cysylltiadau â’r cymunedau lleol a’r rhanddeiliaid allweddol.
Gofynnwyd am farn drwy amrywiol gyfryngau, gan gynnwys arolwg ar-lein, ymgynghori â’r cyhoedd yn Sioe’r Sir ac ar Farchnad Dinbych-y-pysgod, cyfres o ddigwyddiadau Ymgynghori â’r Cymunedau yn ogystal â chyfarfodydd â chyrff lleol a grwpiau ffocws allweddol. Roedd y prif ganlyniadau wedi’u hamlinellu yn yr adroddiad.
Roedd yr Aelodau â diddordeb mewn gweld yr ymatebion a dderbyniwyd gan ofyn am ymateb i’r rhai oedd wedi cyflwyno sylwadau i ddangos bod eu sylwadau wedi’u cymryd o ddifrif. Awgrymodd y Cyfarwyddwr y gellid rhoi crynodeb o’r canlyniadau ar wefan yr Awdurdod.
NODWYD.

16.
Adroddiad ar Strategaeth a Chynllun Gweithredu Parciau Cenedlaethol Cymru ar Gynhwysiant Cymdeithasol a Thlodi Plant - Diwygio Cynllun Gweithredu APCAP  
Atgoffwyd yr Aelodau bod Strategaeth a Chynllun Gweithredu Parciau Cenedlaethol Cymru ar Gynhwysiant Cymdeithasol a Thlodi Plant 2012-14 wedi’i lunio i roi cyfarwyddyd strategol i bob un o’r tri Parc Cenedlaethol yng Nghymru. Dywed y strategaeth y bydd yr Awdurdodau yn hyrwyddo cynhwysiant cymdeithasol wrth gyflawni eu dibenion, eu dyletswyddau ac wrth ddarparu eu gwasanaethau, ac mae’r ddogfen yn cynnwys cynllun gweithredu ar gyfer pob un o’r tri Awdurdod.  
Cynigiwyd diwygio Cynllun Gweithredu Awdurdod Parc Cenedlaethol Arfordir Penfro er mwyn diweddaru ac adfywio dulliau’r Awdurdod o gyflawni gwaith cynhwysiant cymdeithasol ar draws ei feysydd gwasanaeth o fis Ebrill 2015 ymlaen. Roedd y cynllun gweithredu, oedd ynghlwm wrth yr adroddiad, yn talu mwy o sylw i flaenoriaethau lleol, oedd wedi’u llunio mewn partneriaeth â nifer o sefydliadau lleol.
Roedd y Cynllun yn cynnwys pedwar o nodau lefel uwch: 

A 
Newid Sefydliadol i Gynhwysiant Cymdeithasol prif-ffrwd yn y 3 Awdurdod Parc Cenedlaethol yng Nhgymru
B 
Yr Awdurdodau Parciau Cenedlaethol yn cefnogi agenda cynhwysol lleol, sy’n hyrwyddo datblygiad cynaliadwy a iechyd a lles ac yn cysylltu â Dibenion y Parc Cenedlaethol
C 
Yr Awdurdodau Parciau Cenedlaethol yn hyrwyddo cyfleoedd cynhwysol i bobl Cymru a gwledydd Prydain ddeall a mwynhau rhinweddau arbennig y Parciau 
D 
Yr Awdurdodau Parciau Cenedlaethol yn cyfrannu at waredu Tlodi Plant yng Nghymru 
Roedd yr Aelodau yn falch i weld y gwaith a wneir gan yr Awdurdod ym maes cynhwysiant cymdeithasol, yn arbennig drwy’r prosiect Mosaic, a gofynnwyd am gael gwybod am unrhyw ddigwyddiadau a gynhelir yn Sir Benfro. Hefyd roedd diddordeb ganddynt gael gwybod sut fyddai’r gwaith yn cael ei fesur, ac atebodd y Prif Weithredwr drwy ddweud y byddai hyn yn dod o fewn cylch gwaith y Pwyllgor Adolygu Gweithredol ac y byddai’n gofyn am adroddiad ar hyn yn gynnar yn y flwyddyn newydd.
I ddiweddu’r cyflwyniad, dangosodd yr Arweinydd Tîm Darganfod un o’r pump ffilm fer oedd yr Awdurdod wedi’u cynhyrchu oedd ar gael ar eu gwefan. Roedd y ffilm yn dangos gwaith y prosiect Dewch i Gerdded a’r budd yr oedd y prosiect yn ei roi i’r rhai oedd yn cymryd rhan.
PENDERFYNWYD cymeradwyo Cynllun Gweithredu Parc Cenedlaethol Arfordir Penfro ar Gynhwysiant Cymdeithasol a Thlodi Plant oedd wedi’i gynnwys yn Atodiad A i’r adroddiad i’w gynnwys yn Strategaeth Parciau Cenedlaethol Cymru ar Gynhwysiant Cymdeithasol a Thlodi Plant 2014-16.
17.
Cyfarchion y Tymor 
Gan nad oedd unrhyw fusnes arall, daeth y Cadeirydd â’r cyfarfod i ben drwy ddymuno Nadolig Llawen iawn a Blwyddyn Newydd Dda i’r staff ac i’r Aelodau, a diolch iddynt am eu gwaith gydol y flwyddyn gan edych ymlaen at gydweithio eto yn y Flwyddyn Newydd.

